
Ku Saabsan Qoraaa
Maye Cumar, waa barasare oo wax ka dhiga Jaamacadda Leeds ee dalka Ingiriiska. Sida oo 
kale, waa lataliye sare oo caalami ah, oo ku takhasusay maamulka nidaamyada caafimaadka 
iyo caafimaadka dadweynaha. In ka badan 40 sano oo waayo-aragnimo ah ayuu ka haystaa 
culuumta xoojinta iyo  hoggaaminta nidaamyada caafimaadka, iyo qiimaynta barnaamijyada 
barashada takhasusaadka caafimaadka iyo hoggaaminta waxbarashada.

Mahadnaq
Machadka Daraasaadka Siyaasadda ee Heritage, waxa uu si kal iyo laab ah ugu 
mahadcelinayaa Wasiirka Caafimaadka iyo Daryeelka Bulshada ee Soomaaliya, Mudane 
Dr. Cali Xaaji Adaan, oo dhiirrigeliyay qorista warbixintan. Sida oo kale, waxa uu u 
mahadcelineynaa dhakhaatiirtii talooyinka iyo tusaalayaasha dhagaxal galka ah ku biirisay 
hindisihii barbilowga u ahaa cilmibaadhistan, kuwaas oo ay ka mid yihiin Dr. Cabdikariin 
Casayr Cali, oo ah La-taliye Sare oo ka tirsan Wasaaradda Caafimaadka, Dr. Maxamuud 
Jeylaani, oo ah La-taliyaha Qaranka ee Cudurrada lagaga Hortago Tallaalka iyo Hindisaha 
Ciribtirka Dabaysha (PEI), iyo Dr. Cabdikamaal Cali Salaad, oo isna ah Isuduwaha Unugga 
Hirgelinta iyo Isku-dubaridka Mashaariicda (PCIU). 

Sida oo kale waxa uu Machadku u mahadcelinayaa xeeldheerayaal iyo xirfadlayaal tiro 
badan - oo ay ka mid yihiin masuuliyiin ka socday Wasaaradda Caafimaadka Federaalka, 
Machadka Caafimaadka Qaranka ee Soomaaliya (NIH), iyo sida oo kale aqoonyahanno ka 
tirsan bahda caafimaadka - kuwaas oo wakhtigooda u huray in ay aragtiyahooda ku biiriyaan 
wareysiyadii lafdhabarta u ahaa cilmibaadhistan, islamarkaana kaqaybgalay geeddisocodkii 
faafinta daraasaddan.

Xuquuqda daabacaaddan © 2025 | Waxa ay u dhawrsan tahay Machadka Daraasaadka 
Siyaasadda ee Heritage.

Akhristayaasha waxa lagu dhiirrigalinayaa in ay sii tarmiyaan xogtan, oo ay iskood u 
daabacaan, balse sinaba ugama ganacsan karaan. Xaqle ahaan, Machadka Heritage waxa 
uu si xushmad leh uga codsanaynaa cid kasta oo daabacaddan sii badisaa, in ay mahadnaq 
iyo nuqul daabacaaddeeda ka mid ah noo hibayso. Adeegsiga khadka tooska ah, waxa aan 
waydiisanaynaa akhristayaasha in ay ku xirnaadaan macluumaadka shabakadda.

© Heritage Institute for Policy Studies 2025. 

1. Nuxurka Daraasadda   
Bishii Sebteember ee sannadkii 2024, ayaa uu Machadka Daraasaadka Siyaasadda ee 
Heritage (HIPS) qiimayn cilmibaadhiseed oo baaxad leh ku sameeyay caqabadaha la 
xidhiidha qaabdhismeedyada iyo awoodaha waxqabad ee Wasaaradda Caafimaadka 
Dowladda Dhexe ee Faderaalka iyo kuwa Dowlad Goboleedyada Soomaaliya. 
Daraasaddan waxa looga gol lahaa in lagu baraarugo hormarka ku saabsan adkaysiga, 
hal-abuurka iyo waaritaanka maamul-daadajinta nidaamyada caafimaadka iyo sida ay 
ula jaanqaadayaan shuruucda dowladda faderaalka Soomaaliya.  

Yoolasha Istaraatiijiga Ah:

•	 Siyaasado Daciif ah: Siyaasado daciif ah oo la dajiyay, kaqaybgalka daneeyayaasha 
oo xaddidan iyo gaadhista go’aanno golekafuul ah oo aan ku dhisnayn xaqiiqooyin 
cilmibaadhiseed ayaa wiiqay horumarka bahda(sector) caafimaadka Soomaaliya. 

•	 Madmadow Qaabdhismeed: Madmadowga iyo isku murugsanaanta ka dhex jirta 
doorarka masuuliyadeed ee haayadaha dowladda faderaalka iyo kuwa dowlad-
goboleedyada ayaa caqabad ku noqday isku-xidhnaanta iyo islaxisaabtanka 
Soomaaliya. 

•	 Qorshayaal kala Qoqoban: Qorshayaasha caafimaadka Soomaaliya oo ay dejiyaan 
deeqbixiyayaashu ayaa ah mid ay liidato isku-xidhkiisa heerarka dowladdu, taas oo 
xaddidaysa xidhiidhsanaanta istaraatiijiyadaha dalka.

•	 Caqabado Miisaaniyadeed: Waxsoosaarka dakhli ee dalku waa mid guud ahaan 
liita, waxaanu si weyn ugu tiirsan yahay deeqbixiyayaasha iyo dowladda dhexe, 
taas oo dhalisay tabashooyin ka jira dhinaca sinnaanta iyo saammi-qaybsiga 
gobollada.

•	 Goldaloolooyin Maamul: Maamulka ilaha khayraadka waxa curyaamiyay 
doorarka shaqaalaha oo aan si cad u kala qeexnayn iyo kormeerka maaliyadda oo 
daciif ah.

•	 Tamar darro Shaqo: Tababarrada iyo horumarinta haayadaha dowladdu waa 
kuwo filiqsan oo u janjeedha qaab mashaariiceed, islamarkaana aan lahayn 
habsamisocod shaqo oo joogto ah.

•	 Isku-xidhnaan La’aanta Bahda Dowliga ah iyo ta Rayidka ah: Inkasta oo uu 
qarashaad badani ku baxo arrimaha caafimaadka, haddana aad bay u liidataa isku-
xidhnaanta haayadaha caafimaad ee dowliga ah iyo kuwa rayidka ah. 

•	 Xaddidnaanta Iskaashiga haayadaha soohdin-wadaagta ah (Intersectoral): 
xaddidnaanta wadashaqaynta haayadaha hawl-wadaagta ah, ayaa hoos u dhac ku 
keentay waxtarka tallaabooyinka caafimaadka.

Talabixinno Siyaasadeed:

1.	 Xoojinta Hoggaaminta Faderaalka: Wasaaradda Caafimaadka Fedaraalka oo 
kaashanaysa haayadaha cilmibaadhista iyo saaxiibada caalamiga ahi waa in ay 
dajisaa qaabdhismeedyo shaqo oo xoojinaya shuruucda kormeerka, awoodda 
qorshaynta iyo dajinta siyaasadaha wasaaradda. 

2.	 Xoojinta Haayadaha Degmooyinka iyo Dowlad Goboleedyada: Marka loo eego 
doorka maamul-daadajintaa waa in ay dowlad goboleedyada iyo degmooyinku 
xuddun u noqdaan bixinta adeegyada caafimaadka, iyada oo lagu taageerayo 
qorshayaal istaraatiijiyadeed iyo qoondooyin dhaqaale oo bartilmaameedkoodu 
cad yahay.

3.	 Ilo Dakhli oo kala Duwan: Waa in ay haayadaha maxalliga ahi yeeshaan awood 
dakhli-soosaar, iyaga oo u maraya qaab cashuureed bartilmaameedkiisu cad yahay 
(Tus. Xashiishadda, qaadka, sharaabka soodhaha leh) iyo ruqsadsiinta xarumaha 
caafimaad ee rayidka ah.

4.	 Kala Qeexidda Qorshe-hawleedyada: Waa in la kala qeexo qorshe-hawleedyada 
iyo masuuliyadaha dowladda federaalka iyo kuwa dowlad goboleedyada, si loo 
hubiyo iswaafaqsanaanta miisaaniyadda iyo bixinta adeegyada qaranka. 

5.	 Hagayaasha Maamulka Khayraadka: Waa in ay haayadaha caafimaadka ee heer 
gobol oo ay hoggaaminayso Wasaaradda Caafimaadka Fadaraalku hagayaal cadcad 
u sameeyaan maamulka maaliyadda iyo shaqaalaha.

6.	 Maalgalinta Kobcinta Awoodda: Waa in la abuuro barnaamijyo tababar oo 
mustaqbalka fog la jaanqaadaya, kuwaas oo ay ku lifaaqan yihiin kormeer xooggan 
iyo ka qaybgalka bulshadeed oo loo dhan yahay.

7.	 Kobcinta Kaqaybgalka Bulshada Rayidka ah: Waa in kor loo qaado iskaashiga 
ururrada bulshada rayidka ah marka loo eego qorshaynta iyo bixinta adeegyada. 

8.	 Xoojinta Shuruucda Qorshe-hawleedka: Waa in la dejiyo shuruuc qeexaysa 
masuuliyadaha heer gobol iyo qorsheyaal siyaasadeed oo hagaya wadashaqaynta 
haayadaha caafimaad ee dowliga ah iyo kuwa rayidka ah.

9.	 Kor u Qaadista Hawlqabadka Haayadaha Soohdin-wadaagta ah: Waa in la 
derdergaliyo iskaashiga ka dhexeeya wasaaradaha caafimaadka, arrimaha gudaha, 
beeraha, waxbarashada, iyo wasaaradaha kale ee xil-wadaagta la ah, si wax looga 
qabto arrimaha la xidhiidha caafimaadka bulshada.

Gunaanad: 

Cilmibaadhistani waxa ay siyaasad-dejiyayaasha siinaysaa khariirad istaraatiijiyadeed 
oo lagu horumarinayo maamul-daadajinta bahda caafimaadka. Marka la xalliyo 
goldaloolooyinka qaabdhismeedka, korna loo qaado waxtarka hayaadaha, 
islamarkaana la xoojiyo u dhamaanshaha maamulka, waxa ay Soomaaliya dhisi 
kartaa nidaam caafimaad oo dhexdhexaad ah, falcelinna ka bixin kara baahiyaha 
caafimaadka, islamarkaana la jaanqaadi kara himilooyinka federaalka.

Hordhaca Iyo Habraaca Daraasadda 
Bishii Sibteember 2024, waxa uu Machadka Daraasaadka Siyaasadda ee Heritage 
sameeyay cilmibaadhis lagu daraasaynayo sidii bahda caafimaadka Soomaaliya 
loo waafajin lahaa qorshe-hawleedka nidaamka faderaalka ee dalku qaatay, taas oo 
loogu kuurgalayay caqabadaha haayadeed iyo goldaloolooyinka awoodeed ee ka jira 
waraasaradaha caafimaadka ee heer faderaal iyo kuwa heer dowlad goboleed.

Cilmibaadhistani waxa ay soo bandhigtay tallaabooyin lafdhabar u ah xoojinta 
adkaysiga, kobcinta hal-abuurka iyo maamul-daadajinta nidaam caafimaad oo 
waaritaal leh, kaas oo wax ka taraya xallinta baahiyaha caafimaadka aasaasiga ah ee 
muwaadiniinta Soomaaliya, islamarkaana kor u qaadaya midnimada iyo iskaashiga 
haayadaha faderaalka iyo dowlad goboleedyada.

Hage-daraaseedka cilmibaadhistu raacday waa kan ku xusan shaxanka 1-aad. 
Ujeeddada cilmibaadhistu waxa ay ahayd in la horumariyo qaabdhismeedka iyo 
daryeelka caafimaad ee Soomaaliya, iyada oo xoogga la saarayo falanqaynta awoodaha 
siyaasadeed Wasaaradda Caafimaadka Faderaalka, ee la xidhiidha maamul-daadajinta 
bahda  caafimaadka, iyo dajinta qorshe horusocod ah oo hage u ah maamul-
daadajinta bahda  caafimaadka.

Cilmibaadhayaashu waxa ay waraysiyo la yeesheen dad xog-ogaal ah, waxaanay 
lafagureen xogo hore ugu kaydsanaa diiwaanno kala jaadjaad ah, iyaga oo qaaday 
tallaabooyin cilmibaadhiseed oo afar waji leh: 1) qiimayn ku saabsan maamul-
daadajinta bahda caafimaadka, 2) dibu-eegis lagu sameeyay waayo-aragnimooyinka 
caalamiga ah, 3) dejinta qorshe waxtar u leh nidaamka caafimaadka Soomaaliya iyo 4) 
faafin lagu sameeyay natiijada daraasadda.

2.

Shaxanka 1: Falanqaynta Qorshe-hawleedka iyo Dhibaatooyinka 
Haayadeed ee Nidaamka Faderaalka 

Natiijooyinka Muhiimka Ah: Dhibaatooyinka Iyo Caqabadaha Ka 
Jira Maamul-Daadajinta Bahda Caafimaadka 

Cilmibaadhistu waxa ay raadinaysay in ay fahanto, islamarkaana lafagurto 
dhibaatooyinka iyo caqabadaha waaweyn ee soo food saaray habka maamul-
daadejinta bahda  caafimaadka, kuwaas oo ka duulaya waraysiyo qaabaynsan iyo 
falanqayn lagu sameeyay diiwaanno xogeed. Sagaalkii natiijo ee ugu muhiimsanaa 
waxa ka mid ahaa:

a) Hannaanka Siyaasadda 

•	 Hore looma samayn falanqayn siyaasadeed oo si qotodheer loogu falanqeynayo 
xaaladda maamul-daadejineed ee bahda  caafimaadka.

•	 Kaqaybgalayaashu waxa ay ujeeddada laga leeyahay maamul-daadajinta/
fadaraalaynta u arkayeen mid diiradda saaraysa dastuurka iyo xuquuqaha 
muwaadinka, iyo in dadku si firfircoon oo wax ku ool ah uga qaybqaataan 
horumarka maxalliga ah. Tani waxa ay u muuqataa in ay maamul-daadajinta 
bahda caafimaadku tahay jidka loo maro horumarka bulshada, kaas oo xoogga 
saaraya xuquuqaha iyo kaqaybgalka muwaadiniinta, isla markaana lid ku ah habka 
suuqu hoggaamiyo kaas oo maamul-daadajinta ku xidhaya gaar wax u yeelashada 
(privatization). Aad bay u yarayd soo hadalqaadka  argagixisada al-Shabaab iyo 
xidhiidhkeeda maamul-daadajinta. 

•	 Kaqaybgalayaashu walaac ayay ka muujiyeen fahanka guud ee la xidhiidha waxa 
looga jeedo maamul-daadajinta ama faderaalaynta, siyaasad ahaan meesha ay ka 
soo farcantay, hab-dhaqankeeda loollan, la’aanta latalin dhammaystiran iyo doodo 
ku salaysan saamaynta ay maammul-daadajintu ku leedahay bahda caafimaadka.

•	 Ma jiraan caddaymo taariikheed iyo xaqiiqooyin caalamiya oo aasaas u ah 
horumarka maamul-daadajinta bahda  caafimaadka.

•	 Waxa muhiim ah in la iswaafajiyo sharuucda nidaamka faderaalka iyo shuruucda 
jirta.

•	 Soomaaliya looma samayn nidaam kormeer oo ku saabsan maamul-daadajinta 
bahda caafimaadka.

b) Qaabdhismeedka Bahda Caafimaadka

•	 Ma jiro sharci si cad u qeexaya masuuliyadaha caafimaadka iyo daryeelka 
caafimaad ee heer faderaal, heer gobol iyo heer dowlad goboleed. Si cad uma kala 
qeexna shaqooyinku marka loo eego astaamaha haayadeed ee gaarka ah, waxaana 
jira isku murugsanaan shaqo oo ka dhex jirta dowlad goboleedyada iyo dowladda 
dhexe.

•	 Waxa loo baahan yahay in laga taxadaro maamul-daadajinta iyo hawlgelinta 
barnaamijyada caafimaadka qaranka.

•	 Waxa loo baahan yahay in si cad loo qeexo qaabka ay u wada xidhiidhayaan 
dowladda dhexe iyo dowlad goboleedyadu, gaar ahaan dhinaca nidaamyada 
qorshaynta qaranka, iyo doorka taageero ee wasaaradda caafimaadka faderaalka 
iyo doorkeeda sharciyeed. Tani waxa ay waajibinaysaa in ay door cusub qaadato 
Wasaaradda Caafimaadka Faderaalku.

c) Soosaarista iyo qoondaynta khayraadka

•	 Inkasta oo ay haayadaha gobollada iyo kuwa degmooyinku hadda uun shaqada 
bilaabeen, haddana hawlo badan ayaa weli qabyo ka ah hababka horumarinta 
maamul-daadejinta maaliyadda. 

•	 Kaqaybgalayaasha daraasadda ayaa walaac ka muujiyay Jawaab bixiyaasha 
in ay dowlad goboleedyadu heli doonaan dakhli ku filan oo ay ku gutaan 
waajibaadkooda iyo in kale.

•	 Waxa jira kala duwanaansho weyn oo u dhexeeya dowlad goboleedyada, 
marka loo eego dhillitirnaanta ka dhex jirta dakhli soosaarka gobollada 
iyo qoondooyinka khayraadka faderaalka. Si kastaba ha ahaatee, dowlad 
goboleedyadu waxa ay si weyn ugu tiirsan yihiin qoondooyinka dowladda 
faderaalka ama deeq-bixiyayaasha. 

•	 Shaqo badan oo ay tahay in la qabto ayaa weli qabyo ka ah qaabaynta nidaamka 
horumarinta qoondada khayraadka maamul goboleedyada. Waxaa jira walaacyo 
ku gadaaman qaab-nidaaminta khayraadka maamul goboleedyada; kuwaas 
oo ah qaab-nimaamintu heer intee leeg bay la dagaallamaysa saboolnimadaa, 
xoojinaysaa daahfurnaanta, sida oo kale na dhiirrigalinaysaa waxsoosaarka iyo 
dakhli abuurka heer gobol.

•	 Maamulka maaliyadeed ee gobolladu waa mid liita, waxaana hooseeya xaddiga 
dakhi ururintooda maxalliga ah, marka laga reebo Muqdisho. 

•	 Waxa suurtagal ah in ay maamul-daadajinta miisaaniyaddu horseeddo caddaalad 
darro. 

•	 Haayadaha guduhu waxa ay dhibaatooyin kala kulmaan in ay hubiyaan in uu 
kharashaadka ay bixiyaan u horseedi karo horumar joogto ah, marka loo eego 
waxqabadka adeegyadooda. Nidaamyada jiraa waa kuwo horumar ahaan u liita, 
waxaana jira cabashooyin ku saabsan saamaynta ay siyaadda guduhu ku yeelatay 
waxqabadka adeegyada.

d) Qorshaynta Caafimaadka 

•	 Inkasta oo ay jiraan qorsheyaal badan oo la xidhiidha horumarinta caafimaadka ee 
heer qaran, heer gobol iyo heer degmo ee Soomaaliya, haddana dadaalladaasi waa 
kuwo ay gacanta ku hayaan haayado samafal, kuwaas oo leh ajandeyaal samafal, 
sidaas darteed kuma salaysna ka jawaabidda baahiyaha gaarka ah ee bulshada 
Soomaaliyeed. Tani waxa ay sababtay/ sidaas darteed:

a.	 Qorshayaashani kama jawaabayaan mudnaanaha/doorrooneyaasha qaranka 
ama kuwa daneeyayaasha maxalliga ah, taas oo hoos u dhigaysa joogtayntooda iyo 
xidhiidhkooda baahiyeedba.

b.	 Inta badan hindisayaasha samafalku waa kuwo ay dadaalladoodu iska dul-
dhacaan ama goldaloolooyin ka jiraan adeeg bixintooda, sababta oo ah ma laha 
istaraatiijiyado dowladeed oo isku-dubbarida waxqabadkooda.

c.	 Maalgalinta iyo barnaamijyada samafalku waxa ay xoogga saaraan danaha 
deeqbixiyayaasha (tus. Cudurro gaar ah iyo waxqabadyo gaar ah), halkii xoogga 
saari lahaayeen baahiya nidaam ee baaxadda leh sida horumarinta shaqaalaha iyo 
kaabayaasha.

•	 Isku-xidhnaan la’aan la taaban karo ayaa ka dhex jirta qorshayaasha caafimaadka 
ee heer qaran, heer gobol iyo heer deegaanba. Iswaafaq la’aantani waxa ay inta 
badan keentaa dhaqangalin aan joogto ahayn iyo ujeeddooyin aan la gaadhi karin. 
Tusaale ahaan:

e)	 Yoolasha qaranka, sida horumarinta badqabka maanka/dhimirka waxa 
suuragal ah in aan lagu taageerin dhaqaale ku filan oo maxalli ah sida qabashada 
barnaamijyo bulsho amaba tababarro shaqsiyeed.

f)	 Istaraatiijiyadaha shaqaalaha qaranku kama turjumayaan tallaabooyinka 
muhiimka u ah xallinta caqabadaha jira, taas oo keentay in shaqaalaysiintu ku 
yaraato gobollada ay ku yar yihiin adeegyada dowladdu. 

e) Maamulka Ilaha Khayraadka 

•	 Waxa jira xiisado ka dhex oogan maamul-daadajinta bahda  caafimaadka iyo 
hufnaanta maamulka shaqaalaha caafimaadka Soomaaliya, gaar ahaan heerka 
maxalliga ah. Inkasta oo maamul-daadajinta looga golleeyahay in go’aan-gaadhista 
loo soo dhaweeyo bulshada rayidka ah, haddana waxa ay sida oo kale abuurtay 
caqabado ay ka mid yihiin:

a.	 Maamullada maxalliga ah oo aanay badankooda caddayn awoodahooda 
maamul ee ku saabsan shaqaalaysiinta, gaynta goobta shaqada iyo kormeerka 
shaqaalaha caafimaadka.

b.	 Siyaasadaha heer qaran oo aan waafqasanayn awoodaha fulineed ee maxalliga 
ah, taas oo kala qaybsanaan ku keentay maamulka shaqaalaha.

c.	 Maamullada maxalliga ah iyo kuwa heer gobol oo aan lahayn xirfad farsamo 
iyo awood dhaqaale oo ay si habboon ugu maamulaan shaqaalaha caafimaadka, 
taas oo keentay shaqaale yaraan ama isku-dheellitir la’aan ka jirta baahsanaanta 
shaqaalaha xirfadda leh.

•	 Wax badan ayay weli tahay in laga qabto go’aannada ku saabsan doorka 
maamullada maxalliga ah, doorka dowlad goboleedyadu ku leeyihiin maamulka 
shaqaalaha caafimaadka, qorista shaqaalaha maxalliga ah, horumarinta shaqada, 
qabanqaabada shaqaalaha inta lagu gudo jiro hirgelinta maamul-daadejinta, 
xaddiga iyo awoodda isu-gudbinta shaqaalaha iyo siyaasadaha shaqaalaysiinta 
maxalliga ah.

•	 Maamullada caafimaadka maxalliga ah ee Soomaaliya waxa weli ka dhex taagan 
cabashooyin joogto ah oo la xidhiidha qoondada iyo maamulka khayraadka 
dhaqaalaha. Caqabadahaas waxa ka mid ah: 

a.	 Inta badan ma cadda xaddiga maaliyadeed ee ay heliyaan haayadaha maxalliga 
ahi, taas oo caqabad ku noqotay dajinta qorshe wax ku ool ah. 

b.	 Nidaamyada iyo hababka kormeer ee maxalligu waa kuwo xaddidan, taas oo 
wiiqday hufnaanta isticmaalka iyo islaxisaabtanka maalgalinta.

c.	 Inta badan miisaaniyadaha caafimaadka ee la dejiyaa xidhiidh dhab ah lama 
laha baahiyada caafimaadka ama qorsheyaasha istaraatiijiga ah, taas oo keenta 
suququl dhaqaale iyo marin-habow kharashaad.

f) Islaxibaanka 

•	 Islaxisaabtanka bahda  caafimaadka Soomaaliya waxa ku gedaaman isku-
murugsanaan masuuliyadeed oo la xidhiidha anshaxa, sharciga iyo dhaqaalaha. 
Waxqabadkii dowladdku waxa uu curyaamay markii si cad loo qeexi waayay 
jihooyinkaas amaba si joogto ah loo dhaqangalin waayay. Waxa ka mid ah 
waxyaabaha ugu muhiimsan:

a.	 Daahfurnaan la’aanta ku xeeran go’aan-gaadhista iyo adeeg bixintu waxa ay 
burburin kartaa kalsoonida dadweynaha. 

b.	 Xeerarka jira oo qabyo ah amaba dhaqangalintoodu liidato ayaa xaddiday 
awoodda lagula xisaabtami karo xakamaynta iyo shaqsiyaadka.

c.	 Daciifnimada nidaamyada maamulka maaliyadda ayaa kor u qaaday khatarta 
habaabinta qoondada iyo qalad u adeegsiga khayraadka, taas oo wiiqday tayada 
iyo waaritaanka adeegyada. 

d.	 Islaxisaabtanku waxa uu mihiim u yahay: horumarinta tayada daryeelka 
caafimaadka, caawinta ka hortagga khaladaadka waxyeelada ku ah bukaanka, 
caawinta kor u qaadista kalsoonida u dhaxaysa bukaanka iyo dhakhtarka, iyo 
yaraynta si qaldan u adeegsiga khayraadka.

•	 Maamul-daadajinta bahda  caafimaadka Soomaaliya waxa ay abuuraysaa fursad 
qaaliya oo xoojinaysa islaxisaabtanka bulshada. Haddii go’aan-gaadhista iyo 
maamulka khayraadka loo wareejiyo heerka maxalliga ah, maamul-dadajintu waxa 
ay keenaysaa:

a.	 In dadweynaha maxalliga ahi cod dheer ku yeeshaan qorshaynta iyo bixinta 
adeegyada caafimaadka, iyaga oo hubinaya in waxqabadyada caafimaadku ka 
jawaabayaan baahiyahooda dhabta ah.

b.	 Marka la sameeyo kormeer cad oo heer bulsho ah, waxa suurtagal ah in si 
daahfuran loo isticmaalo khayraad, si wanaagsanna loo la socdo ama loo qiimeeyo 
natiijooyinka caafimaadka. 

c.	 Maamulka caafimaadka oo ay kaqaybgalaan bulshooyinku ayay ku dhismi 
kalsoonidu, waxaana ay dhiirrigalin kartaa in ay si firfircoon uga qaybqaataan 
ilaalinta iyo horumarinta adeegyada caafimaadka.

g) Awoodda Maamul-daadajinta 

•	 Marka loo eego doorarka maamullada caafimaadka maxalliga ah, dadaallada 
kobcinta awoodda Soomaaliya waxa weli ku gedaaman muranno masuuliyadeed, 
gaar ahaan kuwo la xidhiidha kala xadaynta masuuliyadaha iyo maamulka 
khayraadka. Goldaloolooyinka ugu daran waxa ka mid ah:

a.	 Qaar ka mid ah dowlad goboleedyada Soomaaliya ma laha haayado iyo cudud 
shaqaale oo u carbisan qaadista masuuliyadaha cusub, taas oo su’aal galinaysa 
aasaaska iyo baaxadda maamul-daadajinta.

b.	 Hindisayaasha awood-dhiska badankoodu ma waafaqsan awoodaha go’aan-
qaadashada dhabta ah ee la siiyay haayadaha maxalliga ah, taas oo xaddidaysa 
saameyntooda dhabta ah.

c.	 Inkasta oo masuuliyadaha la daadajiyay, haddana inta badan ilaha dhaqaale 
iyo saadka ay u qalmaan si hufan looma wareejinin, taas oo wiiqday hirgalinta 
maxalliga ah.

•	 Kaqaybgalayaal aad u badan ayaa soo dhoweeyay in dhowr waji loo kala 
saaro hirgalinta maamul-daadajinta bahda caafimaadka Soomaaliya. Waxa 
ay ku nuuxnuuxsadeen in masuuliyad kasta oo lagu wariijinayo maamullada 
ka hooseeya heer qaran ay noqdaan kuwo si tartiibtartiib ah ula jaanqaadaya 
dadaallada awood-dhiska qaranka. Waxyaabaha ugu waxa ka mid ah:

a.	 Haayado badan oo maxalli ah ayaan hadda lahayn awoodo farsamo, kuwo 
maamul iyo kuwo dhaqaale oo ay ku qaadaan masuuliyadaha la ballaadhiyay. 

b.	 Maamul-daadajin degdeg ah oo aan lahayn diyaargaraw ku filan waxa laga 
dhaxli karaa caqabado ku yimaadda adeeg bixinta iyo islaxisaabtanka oo daciifa. 

d.	 Kaqaybgakayaashu waxa ay hoosta ka xarriiqeen muhiimadda ay leedahay 
qaabaynta iyo qaallabixinta qorshayaasha kumeelgaadhka ah ee ay ka mid ka 
yihiin tababarrada qoondada khayraadka iyo hababka kormeerku.  

•	 Waxtarka maamul-daadajinta bahda  caafimaadka Soomaaliya uma baahna 
oo keliya in la xoojiyo haayadaha maxalliga ah, laakiin sida oo kale waxa loo 
baahan yahay in la hubiyo in haayadaha dowladda dhexe loo xoojiyo si isku mid 
ah, si ay si firfircoon ugaga wada qaybqaataan geeddi-socodka awood-dhiska. 
Kaqaybgalayaashu waxa ay iftiimiyeen in:

a.	 Waa in ay haayada dowladda dhexe hoggaamiyaan, islamarkaana taageeraan 
horumarinta shuruucda, heerarka midaynta iyo barnaamijyada toobabarka si loo 
hago hirgalinta maxalliga ah. 



13     Heritage Institute

b.	 Si looga fogado tafaraaruqa, islamarkaana loo hubiyo joogtaynta bixinta 
adeegyada, waxa muhiim ah in la isku-dubbarido isku-xidhnaanta haayadaha 
heer qaran iyo kuwa heerarka hoose ee faderaalka.   

c.	 Awood-dhisku waa in uu noqdo nidaam sal ballaadhan oo ay wada fulinayaan 
hawlwadeennada dowladda dhexe illaa kuwa maxalliga ahi, si loo xoojiyo 
isfahanka, islaxisaabtanka iyo horumarka waara.

•	 Waxa la ogaaday in ay tababarka, hanuuninta iyo wacyigelinta guud lafdhabar 
u yihiin awood-dhiska, gaar ahaan xubnaha maamullada maxalliga ah ee 
Soomaaliya. Kaqaybgalayaashu waxa ay ku nuuxnuuxsadeen in:

a.	 Inta badan maxalliga ah ee caafimaadka ee maxalliga ahi ma laha xirfaha 
muhiimka u ah iyo aqoonta looga baahan yahay in si wax ku ool ah loo maamulo 
adeegyada caafimaadka ee hoos yimaadda nidaamka maamul-daadajinta.

b.	 Si loo xoojiyo aqoonta ku saabsan qorshaynta, miisaaniyad-dejinta iyo bixinta 
adeegyada caafimaadka, waxa loo baahan yahay in la abaabulo barnaamijyo 
tababar iyo kullano hanuunineed oo wax ku ool ah.

c.	 Ololeyaal wacyigalineed oo baaxad leh ayaa gacan ka gaysan kara kor u 
qaadista fahanka dadweynaha, taageeridda maamul-daadajinta, horumarinta 
islaxisaabtanka iyo kaqaybgalka bulshadaba.

•	 Waxa jira tuhunno sheegaya in hindisayaasha awood-dhiska la ‘mashaariiceeyay’, 
oo ay hawlgalladooda fuliyaan nidaamyo isgarab socdaa, oo u muuqday kuwo kala 
madaxbannaan, oo aan isku-xidhnayn, oo ay liidato xidhiidhkooda bulsho iyo 
waaritaankooduba, taas oo xaddidday baaxadda iyo midaynta ilaha khayraadka oo 
ay weheliyaan dhibaatooyin la xidhiidha isku-dubbaridka barnaamijyada.

h) Xidhiidhada ka Dhexeeya Bahda dowliga iyo bahda rayidka

•	 Inkasta oo kharashaadka caafimaadka Soomaaliya ku dhowaad 80% laga bixiyo 
jeebab shaqsiyaad, haddana aad looma buunbuuniyo doorka haayadaha caafimaad 
ee rayidka . Natiijooyinka muhiimka ah waxa ka mid ah:

a.	 Inta badan adeeg bixiyayaasha rayidka  waxa ay u shaqeeyaan si 
madaxbaannaan, waanay xaddidan tahay kormeerka ay ku sameeyaan 
nidaamyada caafimaad qaranku.  

b.	 Inta badan haayadaha rayidka  ma waafaqsana halbeegyada caafimaadka, taas 
oo keenaysa in tayada adeegyada iyo natiijooyinka bukaanku noqdaan kuwo aan 
joogto ahayn.  

c.	 Adeegyada caafimaad ee ay bixiyaan haayadaha rayidka  waxa ay ku urursan 
yihiin magaalooyinka, taas oo ka dhigan in uu liito adeegga caafimaad ee ay 
helaan dadka reer miyiga ahi.

d.	 Haayadaha rayidka si joogto ah uma waafaqsan mudnaanaha/
doorroonayaasha caafimaadka qaranka, taas oo xaddidaysa waxtarkooda la 
xidhiidha ballaadhinta xoojinta nidaamyada caafimaadka.

•	 Kaqaybgalayaashu waxa ay sheegeen saddex qaab oo loo horumarin karo 
xidhiidhada haayadaha dowladda iyo kuwa rayidka: in la dejiyo shuruucda 
doorarka Wasaaradda Caafimaadka ee heer faderaal iyo heer gobolba; in ay 
haayadaha dowliga ah iyo kuwa rayidka ahi  iska kaashadaan adeeg bixinta; iyo in 
la isku xidho bahda dowliga ah iyo ta rayidka ah, iyada oo loo marayo maamul-
daadajinta maamulka, qorshaynta iyo hannaanka siyaasad-dajinta.

•	 Dunida oo dhan, dowladuhu way ka faa’iidaystaan la shurugga haayadaha rayidka, 
laakiin waxa muhiim ah in si qotadheer loo fahmo in uu xidhiidhkaasi yahay mid 
kakan, oo ay ka dhalanayaan su’aalo u baahan in si taxadir leh loo lafaguro. 

i) Haayadaha-isku-tiirsan

•	 Dejinta habraac isdhexgalka ayaa lafdhabar u ah xoojinta bahda caafimaadka. 
Natiijooyinka caafimaadka waxa qaabeeya haayado dhowr ah oo ay ka mid 
yihiin waxbarashada, guryaynta, socdaalka iyo deegaanku. Iyada oo la xoojinayo 
iskaashiga u dhexeeya haayadahan, waa in ay siyaasad-dejiyayaashu dejiyaan 
istaraatiijiyado wax ku ool ah, si wax looga qabto waxyaabaha seeska u ah 
sababaha caafimaadka xumada, sinnaan la’aanta, iyo kor u qaadista caafimaadka 
guud. Fikirka noocan ahi ma aha mid ay faa’iido uun ku jirto – laakiin waa mid 
muhiim u ah dhisidda adkaysiga iyo dalku yeesho nidaam caafimaad oo xoogga 
saraaya doorka dadweynaha.

•	 Maamul-daadajinta masuuliyadaha haayadaha maxalliga ah ayaa saldhig u ah 
isdhexgalka iyo iskaashiga haayada kala duwan—laakiin taasi si toos ah uma 
xaqiijin karto.  Dhanka caafimaadka, inkasta oo ay maamul-daadajintu xoojin 
karto haayadaha maxalliga ah si ay isugu-xidho dhammaanba dhinacyada ay 
qusayso sida biyaha, fayadhowrka, waxbarashada iyo adeegyada bulshada, 
haddana wax ku oolnimada isdhexgalka waxa ay weli ku tiirsan tahay wajibaadyo 
masuuliyadeed oo cadcad, hoggaamin xooggan iyo in la mideeyo hawlaha 
qorshaynta iyo islaxisaabtanka. Haddii aan sidaas la samayn, maamul-daadajintu 
waxa ay noqonayaan fursad ka luntay horumarka caafimaadka isku-dhafan. 

•	 Wejiyada qorshaynta — sida dejinta qorshe-istaraatiijiyadeed oo shan sano ah 
iyo qorshayaal hawlfulineed oo sannadleyaal ah — ayaa fursado wax ku ool ah 
u abuuraya habraacyada isdhexgalka daneeyayaasha caafimaadka. Iyada oo la 
midaynayo ama la iswaafajinayo yoolasha iyo ficillada waaxaha kala duwan ee ay 
ka midka yihiin wxbarashada, guryaynta, biyaha, deegaanka iyo maaliyadda, waxa 
ay siyaasad-dejiyayaashu si wax ku ool ah u xallin karaan waxyaabaha si guud u 
saameeya caafimaadka. Qorshayaashani waxa ay si dhaqangal ah u jaangoynayaan 
jidmareenno siyaasadeed oo la taaban karo, kuwaas oo doorroonayaasha 
caafimaad ee isku dhafan ka dhigaya ajendayaal horumarineed oo ballaaran, 
islamarkaana xaqiijinaya in aan caafimaadka loo arkin haayad goonni u taagan, 
laakiin loo arko masuuliyad guud oo ay wadaagaan haayadaha dowladda oo 
dhammi.

Dejinta Barnaamij Waxtar U Leh Horumarinta Bahda Caafimaadka Ee Nidaamka 
Faderaalka

Dejinta barnaamij waxtar u leh horumarinta bahda  caafimaadka, waxa barbilow u 
noqon kara tixgalinta qodobadan soo socda: 

•	 Marka kowaad, waa in diiradda la saaraa bahda  caafimaadka, ee ma aha in lagu 
mashquulo dibu-eegista guud ee maamul-daadejinta nidaamka federaalka. Si 
kastaba ha ahaatee, maamul-daadejintu waa hannaan isku-xidhaya waaxo kala 
duwan, kaas oo wax ka bedelaya qaab-dhismeedka guud ee bahda dowliga ah.

•	 Marka labaad, barnaamijkani waxa uu daaran yahay in fikradda maamul-
daadejintu waxtar yeelanayso marka la helo shuruudaha lagama maarmaanka u ah 
waxtarkiisa, oo u baahan in la horumariyo. 

•	 Marka saddexaad, barnaamijku waxa uu ka duulayaa habraacyo la dajiyay oo 
bixinaya hannaan isbeddel oo dhammaytiran. Ma aha qorshe tafatiran maadaama 
oo ay ku dhisan tahay caddaymo iyo faham, kuwaas oo lagu gaadhi karo muddo 
dheer oo kaliya, islamarkaana ay ka tafdheer tahay daraasaddan oo ay xaddidan 
tahay xogteedu. Si uu barnaamijku u noqdo mid wax ku ool ah, waa in uu ku 
salaysnaadaa wadatashiyo ballaadhan oo lala yeesho daneeyayaasha caafimaadka. 

•	 Ugu danbayn, hannaanka maamul-daadejineed ee Soomaaliya waa mid ka 
dhacaya deegaan aan xasiloonayn, kaas oo aan natiijadiisa la saadaalin karin. 
Haddaba dabeecadda dhabta ah ee dhibaatooyinka qaar ka mid ahi leeyihiin 
waxa keliya oo lagu fahmi karaa marka la dhaqangaliyo. Furfurnaan iyo fahan 
qotodheer ayaa looga baahan yahay geeddisocodka isbeddelka.

Hannaanka Siyaasadda 

•	 Waa in fiiro gaar ah la siiyaa qeexidda ujeeddooyinka siyaasadda, qeexidda 
dulucda siyaasadda iyo adeegsiga caddaymaha ka dhashay saamaynta hawlgallada. 
Waa in fulinta arrintan lagu lifaaqo xoojinta bahda qorshaynta ee Wasaaradda 
Caafimaadka Faderaalka, dejinta wejiyada siyaasadda, xoojinta xidhiidhada 
xarumaha cilmibaadhista, iyo adeegsiga xidhiidhada caalamiga ah. Sida oo kale 
waa muhiim joogtaynta iyo maalgalinta dibeddu. 

•	 Wadatashi siyaasadeed oo baaxad leh ayaa loo baahan yahay in lagu sameeyo afar 
goobood oo muhiim ah: guud ahaan dowladda; hawlaha bahda caafimaadka; 
daneeyayaasha maxalliga ah; iyo shaqaalaha bahda  caafimaadka.

•	 Si loo hubiyo in maamul-daadajintu bahda  caafimaaadka u horseedday horumar 
wax ku ool ah, waxa lagu talinayaa in Wasaaradda Caafimaadka ee Faderaalku oo 
u maraysa waaxdeeda qorshayntu aasaasaan nidaam kormeer oo dhammaystiran.  
Nidaamkani waa:

a.	 In uu sameeyo shabakad isku xidha dhammaanba haayadaha shaqo ahaan isu 
quseeya.  

b.	 In uu adeegsado halbeeg isu dheelliraya waxqabadka, waxsoosaarka iyo 
natiijooyinka la bartilmaameedsanayo si loo qiimeeyo horumarka.

c.	 In uu yeesho qorshe-hawleedka muddada dhow iyo kuwa muddada fog ah si 
loo qiimeeyo saamaynta joogtada ah.   

d.	 In uu xalliyo caqabadaha degel-fadhiga ah, si loo hubiyo in isbeddelada la 
arkay ka dhasheen dadaallada maamul-daadajinta.

e.	 In uu isku-dhafo hannaanka go’aan-gaadhista, si loo suuragaliyo dibuhabayno 
ku dhisan caddaymo siyaasadeed iyo dhaqangalineed.

Qaabdhismeedka Bahda 

•	 Waa in ay daneeyayaashu si cad u fahmaan waxa ay tahay maamul-daadajintu iyo 
waxa looga jeedo faderaalaynta marka loo eego xaaladda Soomaaliya iyo sida ay 
u saamayso bahda caafimaadka. Wasaaradda Caafimaadka Faderaalku waa in ay 
arrintan ka qaybqaadato islamarkaana u ololayso.

•	 Si loo xoojiyo waxtarka iyo isku-xidhnaanta nidaamka caafimaadka, waxa lagu 
talinayaa in si cad loo kala qeexo iyo in la iswaafajiyo masuuliyadaha faderaalka, 
dowlad goboleedyada iyo maamullada maxalliga ah. Masuuliyadahani waa in ay si 
dhammaytiran u daboolaan meelahan soo socda: 

a.	 Qorshaynta caafimaadka iyo dejinta siyaasadda 

b.	 Maamulka adeegyada iyo xarumaha caafimaadka dadweynaha 

c.	 Qorshaynta cududda aadamaha iyo maamulka shaqaalaha

d.	 Qorshaynta kaabayaasha iyo horumarinta adeegyada

e.	 Qorshaynta maaliyadda, dejinta miisaaniyadda iyo dabagalka qarashaadka

f.	 Maamulka shaqaalaysiinta iyo marinnada saadka

g.	 Iskaashiga iyo isgaashaanbuuraysiga haayadaha dowliga ah iyo kuwa rayidka 
ah.

h.	 Isku xidhka waaxaha maxalliga ah iyo waaxaha kale ee dowladda.

i.	  Abaabulka bulshada iyo kaqaybgalka maamulka caafimaadka.

Marka si cad loo kala saaro masuuliyadahaas waxa yaraanaya rakaadda (duplication), 
waxa hagaagaya islaxisaabtanka, waxaana la hubinayaa in heerarka dowladda oo 
dhammi si wax ku ool ah uga qaybqadanayaan yoolalka caafimaadka qaranka.

•	 Si loo xoojiyo waxtarka maamul-daadajinta bahda caafimaadka, waxa lagu 
talinayaa in dowlad goboleedyada, gobollada iyo degmooyinka si rasmi ah loogu 
aqoonsado heerarka aasaaska iyo xuddunta u ah dowladnimada. Heerarkani waxa 
ay si fiican ugu habboon yihiin:

a.	 Ka jawaabidda baahiyaha caafimaad ee maxalliga ah iyo doorroonayaasha ama 
mudnaanaha la bartilmaameedsanayo. 

b.	 Isku-dubbaridka adeeg bixinta bulshada oo dhan

c.	 Fududaynta iskaashiga wada-shaqaynta waaxaha isku shaqada ah xilliga 
hawlqabadka 

d.	 In si hufan loo maamulo khayraadka, shaqaalaha, iyo kaabayaasha

e.	 In bulshada laga qaybgaliyo qorshaynta iyo go’aan-gaadhista

Kobcinta awoodaha maamullada maxalliga ah, kuwaas oo leh waajibaadyo cad, 
dhaqaale ku filan, iyo taageero farsamo ayaa gacan ka gaysan doona dhisidda nidaam 
caafimaad oo ka falcelin, sinnaan, iyo islaxisaabtan ku dhisan.

•	 Si si wax ku ool ah loogu hoggaamiyo, loona agaasimo nidaam caafimaad oo 
dhammaystiran, waxaa lagu talinayaa in Wasaaradda Caafimaadka Federaalku 
xoojiso saddex meelood oo muhiim ah:

a.	 Kobcinta awoodda Wasaaradda si ay u dejiso waxyaabaha mudnaanta u 
leh caafimaadka qaranka, khayraadkana u qoondayso si siman, una hagto 
horumarinta mustaqbalka fog ee bahda caafimaadka.

b.	 Dejinta nidaam xooggan oo bixinaya taageero farsamo, mid dhaqaale iyo mid 
hawlfulineedba siinaya dowladda iyo maamullada caafimaadka ee heer deegaan, 
iyada oo la hubinayo joogtaynta iyo tayada adeeg-bixineed ee gobollada dalka oo 
dhan.

c.	 Xoojinta doorka Wasaaraddu ku leedahay dejinta halbeegyada caafimaadka, 
dabagalka u hoggaansanaanta iyo xaqiijinta la xisaabtanka bahaha caafimaadka oo 
dhan— kuwa dowliga ah iyo kuwa rayidka ah ba.

d.	 Maalgalinta goobahaasi waxa ay suuragalin doonaan in Wasaaradda 
Caafimaadka Faderaalku qaadato door hoggaamineed oo firfircoon, hubiso isku-
xidhnaanta, sinnaanta iyo joogtaynta dibuhabaynta bahda  caafimaadka.

Soosaarista Iyo Qoondaynta Khayraadka  

•	 Waa in ay Wasaaradda Caafimaadka Faderaalku door muhiim ah ka ciyaartaa soo 
bandhigida aragtiyaha bahda caafimaadka ee la xidhiidha dejinta iyo hirgelinta 
siyaasadda maamul-daadejinta ee ku saabsan soosaaridda iyo qoondaynta 
kheyraadka. Sida oo kale, waxa ay door weyn oo toos ah ku leedahay soosaarista 
iyo qoondaynta kheyraadka. 

•	 Si loo hubiyo in dakhli abuurka iyo qoondaynta bahda  caafimaadku tahay mid 
wax ku ool ah, oo sinnaan iyo waaritaan leh, waxa lagu talinayaa in ay Wasaaradda 
Caafimaadka Federaalku qaadashada mabaadiida hagitaanka ee hoos ku xusan u 
marto horumarinta siyaasaddeeda:

a.	 Khayraad ku Xidhiidhsan Masuuliyadaha 

Hubinta in cududda aadamaha iyo maaliyadda loo qoondeeyay si waafaqsan doorarka 
iyo masuuliyadaha loo qeexay si cad ee ay leeyihiin dhammaanba heerarka nidaamka 
caafimaadka.

b.	 Kor u qaadista Daahfurnaanta 

Si loo dhiso kalsoonida, loona horumariyo hufnaanta waxa loo baahan yahay in la 
dejiyo hannaan furfuran oo la gula islaxisaabtamo miisaaniyad-dejinta, qoondaynta 
iyo dabagalka kharashaadka.

c.	 Xoojinta Nidaamyada Xog Ururinta 

Maalgelinta xog la isku halayn karo oo xilligeeda ku habboon, si loo baraarujiyo 
baahiyaha kheyraadka, loo la socdo isticmaalka, loona taageero go’aan-qaadashada ku 
dhasan caddaymaha cilmibaadhiseed.

d.	 Dejinta Qaabdhismeedka Qiimaynta Waxqabadka

Bilaabidda nidaam lagu qiimeynayo saameynta ka dhalata qoondaynta kheyraadka 
la xidhiidha natiijooyinka caafimaadka, bixinta adeegyada, iyo hufnaanta nidaamka, 
iyada oo la adeegsanayo halbeegyo la cabbiri karo.

•	 Marka mabaadiidan lagu ladho siyaasadda, ayay Wasaaradda Caafimaadka 
Faderaalku xoojin kartaa waxtarka maamulka khayraadka iyo taageeridda 
yoolasha ballaadhan ee dibuhabeynta bahda caafimaadka.

•	 Waxaa laga yaabaa in la rajaynayo in ay haayadaha maxalliga ahi ( dowlad 
goboleedyada, gobollada, degmooyinka) horumariyaan khayraadkooda dakhli 
ee gaarka ah muddo kadibna sida in maamulku waajibiyo bixinta khidmadaha 
adeegyada. Si kastaba ha ahaatee, waxa ay Wasaaradda Caafimaadka Faderaalku 
u baahan tahay in ay halkan aad uga taxadarto maadaama oo ay tani horseedayso 
arrimo muhiim u ah sinnaanta, siyaasadda, la xisaabtanka, lahaanshaha iyo 
hufnaanta.

•	 Wasaaradda Caafimaadka Faderaalku waxa ay u baahan tahay in ay door muhiim 
ah ka ciyaarto soo jeedimaha beddelidda qaacidada qoondada khayraadka 
ee deeqaha horumarinta hay’adaha maxalliga ah. Gaar ahaan, in saamaynta 
beddelliddani ku ekaato maalgelinta daryeelka caafimaadka ee nidaamka 
federaalka.

•	 Si loo hubiyo in guud ahaanba nidaamka caafimaadka ee maamulkiisa la 
daadajiyay khayraadka loogu qoondeeyay si siman oo wax ku ool ah, waxa lagu 
talinayaa in Wasaaradda Caafimaadka Federaalku door hoggaamineed ka qaadato 
dibu-eegista iyo hagidda hannaanka qoondaynta khayraadka waaxaha haayadaha 
maxalliga ah. Tan, waa in lagu daraa dejinta qaabdhismeed siyaasadeed oo wax ka 
qabanaya qodobbadan soo socda ee muhiimka ah:

a.	 Qeex wadarta guud ee khayraadka la hayo ee u diyaarka ah in la qaybiyo. 

b.	 Deji shuruudo daahfuran oo caddaymo ku salaysan, oo loogu talagalay 
qaybinta maaliyadaha, sida baahiyaha caafimaadka dadweynaha, caqabadaha 
baahinta adeegyada, iyo cabbirrada qiimaynta waxqabadka.

c.	 Caddee in ay qoondayntu ku salaysan tahay shuruudo (mid isticmaalkiisu 
ku xidhan natiijooyin gaar ah ama xaddi isticmaal) ama shuruud la’aan (mid 
isticmaalkiisu u furfuran yahay haayadaha maxalliga ah).

d.	 Sahami suuragalnimada iyo saamaynta ka guuridda deeqo waaxeed gaar 
ahaaneed iyo u gudbidda deeqo horumarineed oo ballaadhan.

e.	 Qaabee nidaamyo hufan oo loogu talagalay bixinta maalgelinta, la socodka 
dhaqdhaqaaqyada, iyo ka warbixinta.

f.	 Hubi in maalgelinta dibaddu waafaqsan tahay qorshayaasha mudnaanta u leh 
qaranka iyo in ay la jaanqaadayso qaabdhismeedka guud ee qoondaynta qaranka.

Si qodobbadaas wax looga qabto, waxa ay Wasaaradda Caafimaadka Faderaalku 
kor u qaadi kartaa isku xidhnaanta, islaxisaabtanka iyo habraac ka falcelinaya 
qoondaynta khayraadka, kaas oo taageeraya xoojinta nidaamka caafimaadka 
maxalliga ah.

Qorshaynta Caafimaadka 

•	 Qorshaynta maamul-daadajin caafimaad oo waxtarka lehi waxa ay u baahan tahay 
hawl ka badan in la kala yeelasho masuuliyadaha — waxaanay rabtaa xidhiidh 
xooggan oo ka dhexeeya maamulka qorsheynta iyo xakamaynta miisaaniyadda, 
oo ka hirgasha dhammaan heer dowladda. Waxa lagu talinayaa in ay Wasaaradda 
Caafimaadka Federaalku hubiso in:

a.	 Haayadaha maxalliga ahi leeyihiin masuuliyadda qorshaynta iyo maamulka 
qoondaynta ilaha khayraadka, si waafaqsan qorshayaashaas.

b.	 Hannaanka miisaaniyad-dajintu waafaqsan yahay waxyaabaha mudnaanta u 
leh caafimaadka ee lagu qeexay qorsheynta maxalliga ah.

c.	 Dadaallada awood-dhisku taageerayaan in haayadaha maxalliga ahi wada 
maamulaan qorshaynta iyo shaqooyinka maaliyaddaba.

d.	 Hababka kormeerku ku habboon yihiin hubinta la xisaabtanka iyo qiimaynta 
waxqabadka guud ee waaxyaha maamulkooda la daadajiyay.

Marka loo eego nidaamka federaalka, isku-xidhnaantani waxa ay lafdhabar u tahay 
xoojinta go’aan-gaadhista maxalliga ah, kobcinta ka falcelinta baahiyaha caafimaadka 
bulshada, iyo hubinta in qorshayaasha la dejiyay loo beddelay ficillo.

•	 Si loo hubiyo in qorshaynta bahda caafimaadku ku dhisan tahay kafalcelin iyo 
sinnaan, waxa lagu talinayaa in ay Wasaaradda Caafimaadka Federaalku hubiso 
in si cad loo qeexay qorshayaasha caafimaadka qaranka, si ay uga turjumaan 
baahiyaha gaarka ah ee dawlad goboleedyada, gobollada, iyo degmooyinka. Taas 
waa in ay ku jiraan: 

a.	 In hannaanka qorshaynta laga qaybgaliyo daneeyayaasha maxalliga ah, si loo 
aqoonsado arrimaha mudnaanta u leh caafimaadka.

b.	 Iswaafajinta hawlgallada iyo bartilmaameedyada, iyada oo lagu salaynayo 
xogaha cudurrada faafa ee maxalliga ah, goldaloolooyinka adeeg bixinta, iyo 
helitaanka ilaha kheyraadka.

c.	 Xaqiijinta furfurnaanta qaab-dhismeedyada qaranka si loo ogolaysiiyo la 
jaanqaadista hawlgallada heer gobol.

d.	 Xoojinta nidaamyada wadashaqayneed ee ka dhexeeya heerarka federaalka, 
dowlad goboleedyada, iyo degmooyinka, si loo waafajiyo yoolasha iyo 
istaraatiijiyadaha dhaqangalinta. 

e.	 Marka qorshayaasha caafimaadka la waafajiyo xaaladaha maxalliga ah, 
nidaamka caafimaadku waxa uu noqon karaa mid ay badan tahay kajawaabistiisa, 
hufnaantiisa, iyo saamaynta uu ku leeyahay xallinta baahiyaha kala duwan ee 
dadweynaha.

•	 Si loo horumariyo waxtarka qorshaynta maamul-daadajineed ee caafimaadka 
nidaamka federaalka, waxa lagu talinayaa in ay Wasaaradda Caafimaadka 
Federaalka sameyso qiimeyn qaabaysan, oo ay ku aqoonsanayso qorshe-
hawleedyada ku wanaagsan in ay fuliso dowladda dhexe iyo kuwa ku fiican in ay 
maamulaan heerka maxalliga ahi. Taas waa in ay ku jiraan: 

a. Shaqooyinka Dowladda Dhexe: Dejinta istiraatijiyado siyaasadeed, mudnaano 
caafimaad oo qaran, halbeeggo shaqo, kormeer sharciyeed, iyo iskudubaridka 
taageerada deeq-bixiyayaasha.

b. Shaqooyinka Heer Deegaan: Qorshaynta hawlgallada, maamulka adeeg 
bixinta, kaqaybgalinta bulshada, iyo dejinta istaraatiijiyado qaran oo la 
jaanqaadaya xaaladaha deegaanka.

Si cad u kala qeexidda doorarkani waxa ay yaraynaysaa iska dul dhaca waxqabadyada, 
waxa ay wanaajinaysaa wadashaqaynta, waxaanay hubinaysaa in ay qorshayntu ka 
jawaabayso baahiyaha maxalliga ah, iyo in ay waafaqsan tahay yoolasha caafimaadka 
qaranka- labadaba.

•	 Si loo hubiyo isku-dubbaridnaanta iyo kajawaabista qorshaynta bahda 
caafimaadka, waxa lagu talinayaa in ay Wasaaradda Caafimaadka Federaalka kor 
u qaaddo xoojinta iswaafaqsanaanta qorshayaasha caafimaadka maxalliga ah iyo 
istaraatiijiyadaha heerka qaran. Tan waa in ay wehelisaa in ay bulshadu si macno 
leh uga qaybgasho hannaanka qorshaynta. Gaar ahaan: 

a.	 Qorshayaasha caafimaad ee maxalliga ahi waa in ay ka turjumayaan arrimaha 
mudnaanta u leh qaranka, iyaga oo wax ka qabanaya baahiyaha u gaarka ah iyo 
caqabadaha ku xeeran dowlad goboleedyada, gobolada iyo degmooyinka. 

b.	 Hannaanka qorshaynta waa in ay ka mid yihiin hababka latashiga iyo 
kaqaybgalinta bulshadu, iyada oo la hubinayo in ay codadka/rabitaanka maxalliga 
ahi jaangooyaan mudnaanaha caafimaadka iyo bixinta adeegyada.

c.	 Waa in la sameeyo marinno falcelineed si loo ogolaado in aragtiyaha maxalliga 
ahi baraarujiyaan waxkabeddelka siyaasadda qaranka.

d.	 Waa in la kobciyo aqoonta iyo xirfadaha haayadaha maxalliga ah, si ay u 
caawiyaan  qorshaynta ku dhisan xaqiiqooyinka iyo u dhammaanshaha.

Habkani waxa uu xoojinayaa lahaanshaha, waxa uu kobcinayaa isku-dubbaridnaanta, 
waxaanu kor u qaadayaa waxku-oolnimada waxqabadyada caafimaadka ee nidaamka 
heerarkiisa oo dhan. 

Maamulka Ilaha Khayraadka 

•	 Si maamul-daadajinta nidaamka caafimaadku u horseeddo go’aan-gaadhis wax ku 
ool ah, waxa lagu talinayaa in ay Wasaaradda Caafimaadka Federaalku lafagurto 
siyaasadaha ay bartilmaameedsanayso si ay u qiimayso saamaynta ay maamul-
daadajintu ku leedaha maamulka ilaha khayraadka. Waa in uu lafagurkani:  

a.	 Qiimeeyaa sida ay maamul-daadajintu u saamaysay qoondada, ka faa’iidaysiga, 
kormeerka ilaha khayraadka ee ay ka midka yihiin maaliyadda, cududda 
aadamaha, iyo agabka ay ku hawlgalaan heerarka maxalliga ah.

b.	 Aqoonsadaa goldaloolooyinka iyo waxtar la’aanta hadda ku xeeran qulqulka 
ilaha kheyraadka iyo hab-dhaqannada maamulka. 

c.	 U kuurgalaa awoodda ay haayadaha maxalliga ahi u leeyihiin in ay ilaha 
khayraadka u maamulaan si wax ku ool ah, oo waafaqsan halbeegyada maamul-
daadajinta.

d.	 Bixiyaa talooyin ku dhisan xaqiiqooyin cilmibaadhiseed si loo kobciyo 
sinnaanta, islaxisaabtanka, iyo waxqabadka ku saabsan qaybinta ilaha khayraadka.

Lafagurkani waxa uu gacan ka gaysanayaa in maamul-daadajintu xoojiso — balse 
aanay wiiqin — waxtarka iyo kafalcelinta nidaamka caafimaadka. 

•	 Si loo taageero waxku-oolnimada iyo islaaxisaabtanka maamulka khayraadka 
maxalliga ahah, waxa lagu talinayaa in ay Wasaaradda Caafimaadka Federaalka 
oo kaashaneysa daneeyayaasha muhiimka ah iyo haayadaha maxalliga ahi dejiso 
hawlgallo siyaasadeed iyo hagayaal waafaqsan baahiyaha nidaamyada caafimaad 
ee maamul-daadajinta. Waa in ay hagayaashani: 

a.	 Abuuraan halbeegto cadcad iyo habraacyo lagu maamulo khayraadka 
maaliyadda, cududda aadamaha iyo agabyada caafimaadka.

b.	 Ku habboonaadaan xaaladda dalka, ogolaadaanna furfurnaan ay kula falgalaan 
deegaanka, iyaga oo ilaalinaya midaysnaanta qaranka.

c.	 Ku jiraan kudladaha awood-dhiska, si loo xoojiyo haayadaha maxalliga ah 
marka ay timaaddo dhaqangalinta iyo kormeeridda isticmaalka ilaha khayraadku.

d.	 Kor u qaadaan daahfurnaanta iyo islaxisaabtanka, iyada oo loo marayo 
hababka warbixinta iyo halbeegyada waxqabadka.

e.	 Hubiyaan iswaafaqsanaanta mudnaanaha caafimaadka qaranka iyo  midaynta 
kaalmooyinka deeqbixiyayaasha.

Marka la dejiyo hawlgalladan siyaasadeed, Wasaaradda Caafimaadka Federaalku 
waxa ay gacan ka gaysan kartaa in ay haayadaha maxalliga ahi si wax ku ool ah 
u maamulaan ilaha khayraadka, horumariyaan bixinta adeegyada, islamarkaana 
xoojiyaan kalsoonida lagu qabo nidaamka caafimaadka.

Islaxisaabtanka  

•	 Si loo hubiyo in maamul-daadajintu horseedday maamul wanaag iyo horumar 
adeeg bixineed, waxa lagu talinayaa in islaxisaabtanka si cad loogu aqoonsado 
yoolka xuddunta u ah dibuhabaynta bahda caafimaadka. Wasaaradda 
Caafimaadka Federaalka iyo Wasaaradaha Caafimaadka Dowlad Goboleedyadu, 
waa:

a)	 In ay dejiyaan hawlgallo siyaasadeed oo cusub iyo shaqo-tilmaamayaal (job 
descriptions) si cad u qeexaya doorarka, masuuliyadaha iyo waxqabadka laga 
doonayo heerarka oo dhan.

b)	 In ay kor u qaadaan hababka ku saabsan islaxisaabtanka bulshada iyo 
siyaasadda, kuwaas oo ay ku jiraan wargaadhsiinta dadweynaha, abaabulka 
muwaadiniinta iyo qorshaynta kaqaybgalka.

c)	 In ay dhiirrigaliyaan in dibuhabayn ballaadhan lagu sameeyo dawladda si loo 
taageero hufnaanta, kafalcelinta, iyo kormeeridda nidaamyada maamulkooda la-
daadejiyay.

d)	 In ay xoojiyaan nidaamyada ku hawllan kormeerka iyo qiimaynta si loo la 
socdo waxqabadka iyo hubinta in maamul-daadajintu  keentay koboc horumar oo 
ku dhisan natiijooyin caafimaad oo la cabbiri karo. 

Marka islaxisaabtanka lagu daro qaabdhsimeedka iyo dhaqanka nidaamyada 
caafimaadka ee maamulkooda la daadajiyay, waxa ay Wasaaradda Caafimaadka 
Federaalka iyo Wasaaradaha Caafimaadka Dowlad Goboleedyadu gacan ka gaysan 
karaan dhisidda kalsoonida dadweynaha iyo dardargalinta horumarka joogtada ah.

•	  Si loo taageero waxqabadka maamulka nidaam caafimaad oo ku dhisan maamul-
daadajin, waxa lagu talinayaa in ay Wasaaradda Caafimaadka Federaalka iyo 
Wasaaradaha Caafimaadka Dowlad Goboleedyadu qaadaan tallaabooyin firfircoon 
oo lagu sharraxayo, la iskuna gaadhsiiyo habraacyada loo dejiyay islaxisaabtanka. 
Tallaabooyinkan waxa ka mid ah:

a.	 Qeexidda islaxisaabtanka cusub ee ka dhexeeya dowladda dhexe, dowlad 
goboleedyada iyo heerarka maxalliga ah iyo hubinta in ay daneeyayaasha oo 
dhammi si cad u fahansan yihiin habraacyada islaxisaabtanka.  

b.	 Dejinta istaraatiijiyado isgaadhsiineed si loo sharraxo doorarka, 
masuuliyadaha iyo filashooyinka laga qabo qorshe-hawleedka maamul-daadajinta.

c.	 Fududeynta wadahadallo lagu ogaanayo,waxna lagaga qabanayo xiisadaha ka 
dhalan kara iska duldhaca ama qaababka islaxisaabtan ee isku dhafan.

d.	 Kor u qaadista in ay daneeyayaashu iska kaashadaan xallinta dhibaatooyinka, 
si loo hubiyo in hababka islaxisaabtanku yihiin kuwo dhaqangal leh iyo caddaalad 
ah, oo waafaqsan yoolasha nidaamka caafimaadka.

Marka la xoojiyo daahfurnaanta iyo isgaashsiinta furfuran, Wasaaradda Caafimaadka 
Federaalka iyo Wasaaradaha Caafimaadka Dowlad Goboleedyadu waxa ay gacan 
ka gaysan karaan dhisidda kalsoonida, yaraynta jaahwareerka, iyo xoojinta 
islaxisaabtanka ka jira dhammaan heerarka nidaamka caafimaadka.

•	 Si loo dhiso nidaamyo caafimaad oo si xooggan uga jawaabaya baahiyaha 
caafimaad ee bulshada, waxa lagu talinayaa in ay Wasaaradda Caafimaadka 
Federaalka iyo Wasaaradaha Caafimaadka Dowlad Goboleedyadu qaataan doorka 
hoggaamineed ee ah:

a.	  In ay maamullada maxalliga ahi kor u qaadaan wacyigalinta ku saabsan 
arrimaha lafdhabarta u ah badqabka iyo daryeelka caafimaadka, kuwaas oo ay 
ku jiraan doorarkooda qorshayneed, kuwooda adeeg bixineed iyo kuwooda 
islaxisaabtan.

b.	 Xoojinta iskaashiga ururrada ka shaqeeya arrimaha bulshada si loogu kuurgalo 
hababka cusub ee adeeg bixinta caafimaadka, loona qiimeeyo awooddooda ku 
salaysan qaadashada doorarka adeeg bixinta. Cilmibaadhistani waa in ay noqoto 
mid laga wada qaybqaato, oo xaqiiqadu hagayso, islamarkaana diiradda lagu 
saarayo awood dhisidda maxalliga ah. 

c.	 Adeegsiga aragtiyo ka dhashay sahanno goob-shaqeed (action research) si loo 
abuuro hagayaal dhaqangal ah oo taageeraya in ay ururrada ka shaqeeya arrimaha 
bulshada iyo haayadaha maxalliga ahi si wax ku ool ah uga qaybqaataan yoolasha 
nidaamka caafimaadka.

Marka la dardargaliyo kaqaybgalka maxalliga ah iyo awood-dhiska ku qotonta 
caddaymaha, waxa ay Wasaaradda Caafimaadka Federaalka iyo Wasaaradaha 
Caafimaadka Dowlad Goboleedyadu kobcin karaan u dhammaanshaha, waaritaanka 
iyo in bulshadu hoggaamiso horumarka bahda caafimaadka.

•	 Si loo xoojiyo kaqatbgalka bulshada, loona horumariyo kafalcelinta nidaamyada 
caafimaad ee maamulkooda la daadajiyay, waxa lagu talinayaa in ay Wasaaradda 
Caafimaadka Federaalka iyo Wasaaradaha Caafimaadka Dowlad Goboleedyadu 
hubiyaan in ay xidhiidhada ka dhexeeya haayadaha maxalliga ah iyo ururrada 
bulshada rayidka ahi ku dhisan yihiin hawlgallo siyaasadeed oo rasmi ah. Taas waa 
in ay ku jiraan: 

a.	  Jidaynta in ururrada bulshada rayidka ahi ka qaybqaataan geeddisocodka 
qorshaynta caafimaadka heer degmo, si loo hubiyo in bixinta adeegyada 
caafimaadku ka turjumayaan mudnaanaha maxalliga ah iyo dalaabka bulshada.

b.	 In iskaashiga ururrada bulshada rayidka ah la waafajiyo siyaasadaha maamulka 
cududda aadamaha, gaar ahaan meelaha ay ka midka yihiin shaqaalaysiinta, 
tabarka iyo taageeridda dadka ka shaqeeya caaafimaadka bulshada.

c.	 Aasaaska habraacyo rasmi ah oo ku saabsan latalinta, iskaashiga iyo 
islaxisaabtanka u dhexeeya maamullada maxalliga ah iyo hormuudka bulshada 
rayidka ah.

d.	  Kor u qaadista u dhammaanta maamulka, iyada oo la aqoonsanayo doorka ay 
ururrada bulshada rayidka ahi ku leeyihiin dhiirrigalinta, bixinta adeegyada iyo 
kormeerka.

Marka la aasaaso xidhiidhadan, nidaamka caafimaadku waxa uu noqonayaa mid si 
weyn looga qaybgalo, oo daahfuran, kana jawaabaya baahiyaha dadweyanaha.

Horumarinta Awoodda 

•	 Si loo hubiyo in dadaallada awood-dhisku yihiin kuwo guulaystay oo waaraya, 
waxa lagu talinayaa in ay Wasaaradda Caafimaadka Federaalka iyo Wasaaradaha 
Caafimaadka Dowlad Goboleedyadu   ka shaqeeyaan aasaaska shuruudaha lagama 
maarmaanka ah. Waa in ay kuwaas ku jiraan:

a.	 In heerarka dowladda oo dhammi si weyn u sugaan taageerada maamul-
daadajinta iyo horumarinta awood-dhiska. 

b.	 Si kor loogu qaado midaysnaanta iyo isku-xidhnaanta, waa in la hubiyo in 
awood-dhiska bahda caafimaadku ku xidhan tahay istaraatiijiyadaha guud ee 
maamul-daadajinta faderaalka. 

c.	 Waa in dammaanad maaliyadeed, mid dadeed iyo kuwo khayraad oo ku filan 
lagu taageero tababarrada, horumarinta nidaamyada iyo xoojinta haayadaha 
heerarka maxalliga ah.

Marka tan seeska loo dhigo, bahda  caafimaadku waxa ay dhisi kartaa awoodda 
haayadeed iyo cududda dadeed ee loo baahan yahay si loo bixiyo adeegyo tayaysan, si 
wax ku ool ahna loogu maamulo masuuliyadaha maamulkooda la daadajiyay.

•	 Si loo hubiyo in dibuhabaynaha lagu sameeyay bahda caafimaadku yihiin kuwo 
waxqabad iyo waaritaan ku leh maamul-daadajinta, waxa lagu talinayaa in ay 
Wasaaradda Caafimaadka Federaalka iyo Wasaaradaha Caafimaadka Dowlad 
Goboleedyadu:

a.	 Si cad u qeexaan meelaha uu mudnaanta siinayo isbeddelku, sida dowladda, 
maamulka khayraadka, bixinta adeegyada iyo islaxisaabtanka.

b.	 Dejiyaan qaababka loo dhaqangalinayo qorshayaasha goob kasta oo isbeddel 
u maraya agabyo gaar ah, hannaanno iyo nidaamyo haayadeed oo awood u leh 
suuragalinta isbeddelka.

c.	 Hubiyaan in istaraatiijiyadaha isbeddelku yihiin kuwo run ah oo ku habboon 
xaaladda Soomaaliya, kuwaas oo leh xilli go’an, masuuliyado iyo shuruudo 
khayraad oo si cad u qeexan.

d.	 Kormeeraan, qiimeeyaanna horumarka, iyaga oo wax ka beddelaya 
habraacyada shaqada marka loo baahdo, si loo ilaaliyo habsamisocodka iyo 
kafalcelinta caqabadaha soo ifbaxa.

Marka la diyaariyo goobaha lagu samaynayo isbeddelka, ee lagu lammaaneeyo 
xoojinta awoodeed iyo hababka ay suuragalka ku tahay hirgalintoodu, bahda 
caafimaadku waxa ay ka guuraysaa siyaasad ku foognaan waxaanay u gudbaysaa 
saamayn 



27     Heritage Institute

•	 Si loo dhiso awoodda nidaamyada caafimaad ee maamulkooda la daadajiyay, 
waxa lagu talinayaa in ay Wasaaradda Caafimaadka Federaalka iyo Wasaaradaha 
Caafimaadka Dowlad Goboleedyadu hirgaliyaan nidaamyo qaabaysan balse u 
furfuran la jaanqaadista tallaabooyinka awood-dhiska.   Taas waa in ay ku jiraan:  

a.	 Dhaqangalinta qorshe-hawleedyo qaabaysan oo la jaanqaadaya xaaladaha 
maxalliga ah iyo baahiyaha aasaasiga ah. 

b.	 Haayadaha maxalliga ahi in ay si firfircoon uga qaybqaataan qorshaynta, 
hirgalinta iyo qiimaynta hindisayaasha awood-dhiska.

c.	  In diiradda la saaro horumarka awoodeed ee la joogtayn karo, halkii laga fulin 
lahaa waxqabadyadyo cimri gaaban, islamarkaana leh yoolal cadcad iyo halbeegyo 
dabagal oo xooggan.

d.	 In la tijaabiyo habab cusub, iyada oo loo marayo barnaamijyo tijaabo ah, 
dabagallo wax ku ool ah iyo kobcinta habraacyada guulaystay. 

e.	 Hubinta in gobollada dalka oo dhammi wadaagaan faa’iidooyinka awood-
dhiska, oo lagu lifaaqay habdhaqannada haayadaha.

f.	 Dejinta halbeegyo lagu cabbirayo la socodka horumarka, laguna ogaado 
goldaloolooyinka jira, islamarkaana taageero joogto ah siinaya ilaalinta guulaha 
horumarka.

Habkani waxa uu gacan ka gaysan doonaa hubinta in ay dadaallada awood-dhisku 
yihiin kuwo loo dhan yahay, dhaqangal ah, islamarkaana awood u leh taageeridda 
cimri-dhererka isbeddellada nidaamka caafimaadka.

Maamul-Daadajinta Iyo Xidhiidhada U Dhexeeya Bahda Dowliga Ah Iyo Ta 
Rayidka Ah 

•	 Si loo taageero waxtarka maamul-daadajinta iyo xoojinta maamulka caafimaadka 
Soomaaliya, waxa lagu talinayaa in masuuliyadaha sharciga loo horumariyo si 
tartiibtartiib ah, iyada oo laga qaybgalinayo haayadaha heer gobol iyo kuwa heer 
degmo. Hannaankani waa in uu ka bilaabmaa mudnaansiinta gobollada waaweyn 
ee horumaray, halkaas oo ay xooggan tahay awoodda haayaduhu. Tallaabooyinka 
muhiimka ah waxaa ka mid ah:

a.	 In si cad loo qeexo doorarka sharci ee ay leeyihiin haayadaha ka hooseeya 
heer qaran, sida goobaha ay ka midka yihiin shati-bixinta, hubinta tayada, iyo 
kormeerka u hoggaansanaanta sharciga.

b.	 In la bixiyo kobcin-awoodeed oo leh bartimaameed cad, si haayadaha 
maxalliga ah loogu qalabeeyo xirfadaha iyo agabka ay uga baahan yihiin 
gudashada waajibaadkooda shaqo.

c.	 Dejinta xeerar iyo siyaasado taageeraya maamul-daadajinta haayadaha 
sharciga, iyada oo lagu ilaalinayo halbeegyada qaranka.

d.	 In hawlaha sharciga loo xusho gobollo lagu tijaabiyo waxtarkooda, si loo kala 
go’aansado in si weyn loo baahiyo iyo in laga cabbirqaato casharradii laga bartay.  

•	 Si loo horumariyo waxqabadka iyo isku-xidhnaanta nidaamka caafimaadka 
Soomaaliya, waxa lagu talinayaa in la sameeyo lafagur siyaasadeed oo 
dhammaystiran, si loo qiimeeyo xidhiidhka ka dhexeeya bahda caafimaadka ee 
dowliga ah iyo kuwa   rayidka ah ee maxalliga ah, gaar ahaan, goobaha adeeg 
bixinta, qorshaynta iyo maamulka. Lafagurkan waa in looga golleeyahay:

•	 Aqoonsiga goldaloolooyinka iyo iskorsaarka doorarka, masuuliyadaha iyo aagagga 
adeegyada bahda dowliga ah iyo ta rayidka ah. 

•	 Qiimaynta shuruucda iyo qorshe-hawleedyada lagu maaraynayo isdhexgalka 
hawlgallada dowliga ah iyo kuwa rayidka ah.

•	 Ogaysiinta habraacyada iyo siyaasadaha la dejiyay si kor loogu qaado waxtarka 
iskaashiga, islaxisaabtanka iyo iswaafajinta mudnaanaha caafimaadka qaranka.

•	 Ku taageeridda go’aan-gaadhis ku dhisan xaqiiqooyin daraasadeed, taas oo 
waxqabadyada bahda rayidka ah waafajinaysa qorshayaasha iyo adeegyada 
caafimaad ee maxalliga ah.

Maamul-Daadajinta Iyo Isku Xidhka Bahda Caafimaadka

•	 Wasaaradda Caafimaadka Federaalka iyo Wasaaradaha Caafimaadka Dowlad 
Goboleedyada iyo maamullada caafimaadka ee maxalliga ahi waa in ay si 
firfircoon u derdergaliyaan hannaanka maamul-daadajinta si loo horumariyo, 
loona xoojiyo hababka waaxaha caafimaadka. Si taasi u hirgasho, waxa lagu 
talinayaa:

a.	 In qorshayaasha caafimaadka iyo ka hirgalintooda haayada kale ee ay 
isquseeyaan oo dhan la isku wada xidho sida waxbarashada, biyaha iyo 
fayadhowrka, beeraha iyo adeegyada bulshada, si wax looga qabto waxyaabaha 
caafimaadka saameeya oo dhan. 

b.	 In la dejiyo hindisayaal awood-dhis oo la isugu wada tagay oo ay ku jiraan 
daneeyayaal ka kala yimid haayadaha kala duwan, si loo xoojiyo fahanka iskaashi 
ee hawlaha la wadaago.

c.	 Suruucda maamul-daadajintu waa in ay si cad u qeexdaa habraacyada isku-
xidhka haayadaha wada shaqayntu ka dhaxayso, sida guddiyada haayadaha kala 
duwan ama isku-xidhka siyaasadaha qorshaynta ee heerarka maxalliga ah. 

d.	 In nidaamyada kormeerka iyo qiimayntu hubiyaan waxtarka waxqabadyada 
haayadaha kala duwan si loo horumariyo natiijooyinka ka dhashay tallaabooyinka 
caafimaad ee ay qaadeen.

•	 Waa in la taageero saraakiisha caafimaadka ee maxalliga ah iyo haayadaha 
maamulka, si loo dejiyo qaabdhismeedyo ku saabsan iskaashiga haayadaha isku 
tiirsan si ay qayb uga noqdaan dadaallada maamul-daadajinta.  Iskaashigani waxa 
uu lafdhabar u yaay waxkaqabashada waxyaalaha saamaynta ku leh caafimaadka 
iyo horumarinta adeeg bixinta. Si yoolkaas looga dhabeeyo, waxa lagu talinayaa:

a.	 In la hirgaliyo habraacyo laga soo dhiraandhirriyay casharradii laga bartay 
hawlgallada shaqo, si loo dhiso xirfado iskaashi oo suuragalinaya islajaanqaadka 
xaaladaha gaarka ah iyo xoogga maamullada maxalliga ah.

b.	  In la agaasimo tababarro iyo isku-xidhnaan ay hoggaaminayso Wasaaradda 
Caafimaadka Faderaalka oo kaashanaysa wasaaradaha muhiimka ah sida 
Waasaradda Arrimaha Maxalliga ah, Dibuheshiisiinta iyo Faderaalka, Waasaradda 
Beeraha, Waasaradda Xoolaha Nool iyo Waasaradda Waxbarashadu.

c.	 In la xoojiyo awoodaha haayadaha maxalliga ah si ay u bilaaban, una 
joogteeyaan iskaashiga dhexdooda, iyada oo la siinayo habraacyo cadcad iyo agab 
taageeraya wadashaqayntooda.

d.	 In la dejiyo shuruucda kormeerka iyo qiimaynta si loo qiimeeyo waxtarka 
iskaashiga haayadaha lafdhabarta u ah horumarinta natiijooyinka caafimaadka.

•	 Si loo taageero waxtarka xidhiidhada haayadaha isku tiirsan iyo maamulka 
nidaamyada caafimaad ee Soomaaliya; waxa lagu talinayaa in dejinta 
qaabdhismeedyada iyo nadaamyada lagu saameelo xidhiidhinta dadaallada 
awood-dhiska. Hannaankan waa in ay isku duubni ku fuliyaan Waasaradda 
Caafimaadka Faderaalka, Waasaradda Arrimaha Maxalliga ah, Dibuheshiisiinta 
iyo Faderaalka, Waasaradda Beeraha, Waasaradda Xoolaha Nool iyo Waasaradda 
Waxbarashadu. 

Tallaabooyinka muhiimka ah ha jiraan:

a.	 Dejinta habraacyo xidhiidhiya haayadaha soohdin-wadaagta ah, si loo hago 
horumarka qaabdhismeedyada maamulka caafimaadka.

b.	 Qaabaynta barnaamijyo awood-dhis oo isku-xidhiidhsan, kuwaas oo 
waxkataraya xirfadaha maamul, kuwa farsamo iyo kuwa hoggaamineed ee 
dhammaanba heerarka dowladda.

c.	 Hubinta iswaafaqsanaanta dadaallada mudnaanta u leh caafimaadka qaranka 
iyo shuruucda maamul-daadajinta.

d.	 Kormeeridda horumarka iyo fulinta qorshayaasha ku saabsan baahiyaha 
maxalliga ah iyo caqabadaha ku gadaaman hirgalintooda.

